
PËR 

PROJEKTLIGJIN “PËR VULLNETARIZMIN”



I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektligji i propozuar ka si qëllim të ndërtojë një kuadër ligjor të qëndrueshëm dhe të favorshëm për kryerjen e vullnetarizmit në Republikën e Shqipërisë. Përmes këtij projektligji synohet rritja e pjesëmarrjes dhe kontributit të individëve në veprimtaritë vullnetare, me qëllim zhvillimin e vlerave njerëzore dhe solidaritetit shoqëror.

Projektligji adreson dhe ofron rregullimet e nevojshme ligjore për zgjidhjen e problematikave kryesore që kanë penguar zbatimin e ligjit në fuqi mbi vullnetarizmin, si vijon:
- Mungesa e përcaktimeve ligjore të qarta, mbi konceptin e vullnetarizmit dhe elementët përbërës të tij. 
- Mungesa e përcaktimeve ligjore të qarta, mbi llojin, masën dhe mënyrën e mbulimit të sigurimit për shëndetin për vullnetarin, nga ofruesi i vullnetarizmit;
[bookmark: OLE_LINK1]- Mungesa e përcaktimit ligjor të qëllimit, mbajtjes dhe përdorimit të regjistrit të vullnetareve; 
- Rregullimet e ligjit mbi kontraktimin e vullnetarizmit janë të pa përshtatshme për natyrën dhe mënyrën e zbatimit të formave të veçanta të vullnetarizmit, si vullnetarizmi rastësor, masiv etj, duke sjellë frenimin e veprimtarisë vullnetare.   
- Mungesa e mekanizmave të përshtatshme ligjore, institucionale dhe financiare për nxitjen, mbështetjen dhe mbikëqyrjen e vullnetarizmit në Republikën e Shqipërisë. 
Objektivat e këtij projektligji synojnë:
1. Përmirësimin në tërësi të kuadrit ligjor të vullnetarizmit në Shqipëri përmes:
-  prezantimit të koncepteve dhe parimeve bazë për vullnetarizmin që lejojnë përcaktimin e konceptit ligjor të vullnetarizmit, si dhe elementëve përbërës së tij, duke mundësuar dallimin e marrëdhënies vullnetare për efekt të zbatimimit, nga marrëdhënie të tjera juridike, si marrëdhëniet e punës apo marrëdhëniet e shërbimit.  
-  vendosjes së rregullimeve ligjore për organizimin dhe monitorimin e vullnetarizmit, si dhe për angazhimin, sigurimin dhe regjistrimin e vullnetarëve që harmonizohen me  format e ndryshme të veprimtarisë vullnetare. 
- parashikimit të rregullave të posaçme për kryerjen e vullnetarizmit, duke përfshirë garanci të shtuara për mbrojtjen e vullnetarit të mitur, vullnetarit dhe përfituesit të vullnetarizmit me nevoja të veçanta.  
- parashikimit të kontratës së vullnetarizmit dhe elementëve përbërës së saj.  
- parashikimit të rregullimit për vullnetarizmin që nga natyra dhe specifikat e tij nuk mund të rregullohet përmes kontratës së vullnetarizmit.
- përcktimi të të drejtave dhe përgjegjësive të vullnetarit dhe ofruesit të vullnetarit në marrëdhënien e vullnetarizmit. 
-  parashikimit të llojit të sigurimit me të cilin ofruesi i vullnetarizmit do të   mbulojë vullnetarin si dhe mënyrën e deklarimit të tij, në përputhje me parimin e sigurisë juridike.  
-  parashikmit të kodit të etikës së vullnetarit, duke përcaktuar rregullat e pranueshme të sjelljes për vullnetarin, ofruesin e vullnetarizmit dhe kundrejt përfituesit të vullnetarizmit. 
-  përcaktimin e regjistrit të vullnetarizmit që mbahet pranë ofruesit të vullnetarizmit.
- ngritjen, administrimin dhe mënyrën e përdorimit të Regjistrit Elektronik për vullnetarizmit. 
- parashikimin e rregullave për lëshimin dhe plotësimin e librezës së vullnetarit.
- parashikimit të sanksioneve administrative të posaçme për shkeljet e detyrimeve të ligjit, në përputhje me parimin e sigurisë juridike.     

2. Prezantimin e  instrumentave ligjorë që synojnë nxitjen e pjesëmarrjes së individëve në vullnetarizëm dhe rritjen e veprimtarive vullnetare në vend, ku përfshihen:

-  përcaktimi i konceptit të edukimit mbi vullnetarizmin dhe sigurimin e mbështetjes së posaçme të fëmijëve dhe të rinjve për fitimin e përvojës dhe kompetencave vullnetare.
- njohjen e vullnetarizmit si përvojë pune, për efekt të procedurave të rekrutimit të punëmarrësve brenda vendit.
- ngritja e programeve të dedikuara për promovimin, nxitjen dhe mbështetjen veprimtarive vullnetare në vend, ku përfshihen:
a)	Çmimet Kombëtare për Vullnetarët e Vitit;
b)	Financimi i programeve të vullnetarizmit;
c)	Platforma elekronike e vullnetarizmit.
-kompensimi nga shteti i kontributit të paguar nga ofruesi i vullnetarizmit për sigurimin nga aksidentet në punë dhe sëmundjet profesionale të vullnetarit.  
- grumbullimi i statistikave dhe të dhënave mbi vullnetarizmin,  për matjen e kontributit vullnetar në zhvillimin dhe mirëqenien e shoqërisë dhe për rritjen e efektivitetit të politikave publike në këtë fushë. 
- përcaktimit të detyrave të posaçme për promovimin, nxitjen dhe mbështetjen e vullnetarizmit, për institucionet shtetërore në fushën e punësimit, arsimit, rinisë, mbështetjes së shoqërisë civile dhe vetëqeverisjes vendore.   
- rritjes së efektivitetit dhe uljes së kohës në përfitimin e shërbimeve publike të lidhura me vullnetarizmin, për ofruesit të vullnetarizmit dhe vullnetarët, përmes riinxhinierimit të këtyre dhe kalimit në format plotësisht elektronik.  

II. 	VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektligj është në përputhje të plotë dhe adreson synimet e një numri dokumentesh politike dhe strategjike në vend, si vijon:

Projektligj është në përputhje me Planin Kombëtar për Integrimin Evropian 2024-26, të miratuar me vendimin nr. 16, datë 11.1.2024 të Këshillit të Ministrave, në Kapitullin 26 Arsimi dhe Kultura/nën kapitulli për Rininë, ku parashikohet  “Rishikimi i Ligjit 45/2016 “Për vullnetarizmin”, me qëllim harmonizimin i ligjit me Rekomandimin e Këshillit Europian, të datës 5 Prillit 2022, për Mobilitetin e Vullnetarëve të rinj në BE (2022/C 157/01).

Projektligji është në përputhje me Udhërrëfyesin për Funksionimin e Institucioneve Demokratike, i miratuar me vendimin nr.611, datë 02.10.2024, të Këshillit të Ministrave, i cili parashikon masat kryesore në kuadër të procesit të adresimit të gjetjeve të paraqitura nga Komisioni Evropian në raportin e shqyrtimit (screening report) për Shqipërinë, për sa i përket Kriterit Politik, kryesisht Funksionimit të Institucioneve Demokratike. Udhërrëfyesi parashikon në pikën 3.3 “Korniza ligjore e rishikuar për vullnetarizmin miratuar brenda vitit 2025”, me qëllim sigurimin e një mjedisi mundësues dhe të favorshëm për veprimtarinë e shoqërisë civile në vend.  

Projektligji është në përputhje me parashikimet e Strategjisë Kombëtare të Rinisë dhe planin e saj të veprimit 2022-2029, i miratuar me vendimin nr.692, datë 26.10.2022, të Këshillit të Ministrave, masa strategjike 1.1.8 “Ndërmerret rishikimi i ligjit “Për vullnetarizmin” me qëllim fuqizimin e mundësive për vullnetarizmin e të rejave/rinjve”.

Projektligji është pjesë e programit të përgjithshëm analitik të projekt akteve për Ministrin e Shtetit për Rininë dhe Fëmijët dhe Ministrinë e Ekonomisë, Kulturës dhe Inovacionit, parashikuar  për t’u miratuar gjatë katër mujorit të III-të të vitit 2024, në zbatim të vendimit nr. Vendimin nr. 790, datë 28.12.2023, të Këshillit të Ministrave “Për miratimin e programit të përgjithshëm analitik të projektakteve që do të paraqiten për shqyrtim në këshillin e ministrave gjatë vitit 2024”.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Efektet e pritshme të projektligjit kanë të bëjnë me krijimin e një mjedisi mundësues për angazhimin e individëve në vullnetarizëm dhe rritjen e numrit të  aktiviteteve vullnetare të zhvilluara dhe të raportuara në vend , përmes:

Edukimit të fëmijëve dhe të rinjve mbi vlerat, rëndësinë dhe konceptet e vullnetarizmit dhe sigurimit të mundësive për fitimin nga ana e tyre e përvojës dhe kompetencave vullnetare.

Nxitjen e vullnetarizmit mes moshave të reja përmes mundësisë për njohjen e vullnetarizmit si përvojë pune, për efekt të procedurave të rekrutimit të punëmarrësve brenda vendit.

Ngritjes së programeve të reja që sigurojnë financime për organizatat jo fitimprurëse për organizimin e veprimtarive vullnetare dhe për kompensimin e sigurimit për vullnetarët nga shteti. 

Thjeshtëzimin e kërkesave ligjore për ofrimin, kontraktimin dhe regjistrimin e vullnetarëve në programet e vullnetarizmit afatshkurtër, masiv etj. 

Qartësimit të llojit të sigurimit të detyrueshëm për vullnetarit dhe procedurave për mbulimin e tij, si dhe parashikimin e sanksioneve administrative të posaçme për shkeljen e detyrimeve të ligjit, duke rritur sigurinë juridike për ofruesit e vullnetarizmit. 

Lehtësimit të procedurave për raportimit të të dhënave për vullnetarizmin dhe përfitimin e shërbimeve publike të lidhura me vullnetarizmin për ofruesit të vullnetarizmit dhe vullnetarët, përmes riinxhinierimit të këtyre dhe kalimit në format plotësisht elektronik. 


IV. 	VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS                            E NDËRKOMBËTAR

Projektligji është në harmoni me rendin e brendshëm juridik dhe propozohet në bazë të nenit të neneve 78, dhe 83, pika 1, të Kushtetutës.

V.	VLERËSIMI I SHKALLËS SË PËRAFRIMIT ME EU ACQUIS (PËR PROJEKTAKET NORMATIVE)

Projektligji nuk synon përafrimin me ndonjë acquis të Bashkimit Evropian.  

Megjithatë, projektligji është harmonizuar me rekomandimin e Këshillit Europian, të datës 5 Prillit 2022, për Mobilitetin e Vullnetarëve të rinj në BE (2022/C 157/01).

VI. 	PËRMBLEDHJE SHPJEGUESE E PËRMBAJTJES SË PROJEKTAKTIT


Projektligji përmban 8 krerë, të strukturuar në 50 nene.  

Kreu I-rë përmban dispozitat e përgjithshme dhe përbëhet nga 4 nene.

Neni 1 përcakton objektin e projektligjit, që përfshin konceptet, parimet bazë, rregullat për kryerjen e vullnetarizmit, të drejtat dhe detyrimet e vullnetarëve dhe ofruesve të vullnetarizmit, kontratën e vullnetarizmit, organet shtetërore përgjegjëse dhe mekanizmat e përdorura për nxitjen, mbështetjen dhe mbikëqyrjen e vullnetarizmit në Republikën e Shqipërisë.

Neni 2  përcakton  qëllimin  e projektligjit, për krijimin e  një kuadri rregullator dhe institucional të favorshëm, për nxitjen dhe mbështetjen e vullnetarizmit dhe pjesëmarrjes së individëve në vullnetarizëm, për zhvillimin e vlerave njerëzore dhe solidaritetin shoqëror.

Neni 3 përcakton fushën e zbatimit të projektligjit mbi të gjithë subjektet që kryejnë, ofrojnë ose përfitojnë vullnetarizëm në Republikën e Shqipërisë dhe mbi vullnetarizmin e organizuar në formë afatgjatë dhe afatshkurtër. Në këtë nen përcaktohen dhe kufizimet e zbatimit të projektligjit në rastet e kryerjes së punëve ose shërbimeve që një person është i detyruar t’i kryejë për një person tjetër, sipas legjislacionit në fuqi, ose që janë të zakonshme në familje, shoqëri apo në marrëdhëniet e fqinjësisë, dhurimin e gjakut, realizimin e detyrimeve të caktuara me vendim gjykate të formës së prerë, kohën e shpenzuar në trajnim apo formim profesional, para fillimit të marrëdhënies së punës, sipas legjislacionit në fuqi, në rastin e vullnetarizmin e drejtpërdrejtë, përveç sa është e përcaktuar për mbledhjen e statistikave mbi vullnetarizmin, vullnetarizmin nga partitë politike, kryerjen e punëve, shërbimeve ose veprimtarive nga sindikatat ose shoqatat e tjera ekonomike, profesionale dhe tregtare që lidhen me realizimin e qëllimeve dhe objektivave të përcaktuara në statutin e tyre, si dhe angazhimin dhe trajtimin e vullnetarëve në fushën e mbrojtjes civile, që kryhet sipas legjislacionit në fuqi për mbrojtjen civile.

Neni 4 parashikon përkufizimet e termave të përdorur në projektligji si: vullnetarizëm i drejtpërdrejtë, vullnetarizëm i organizuar, kohëzgjatje e vullnetarizmit, program vullnetarizmi, veprimtari në të mirë dhe interes të publikut, ministri dhe ministria.

Neni 5 i projektligjit përcakton kuptimin e vullnetarizmit, si investimi me vullnet të lirë i kohës, njohurive dhe aftësive vetjake, në kryerjen pa kundër shpërblim dhe në mënyrë të organizuar, i punëve dhe/ose shërbimeve në të mirë dhe interes të publikut dhe/ose në dobi të të tjerëve.  Vullnetarizmi organizohet në formën e vullnetarizmit afatgjatë dhe vullnetarizmit afatshkurtër. Në këtë dispozitë përcaktohen kuptimi i vullnetarizëm afatgjatë që organizohet nga ofruesi i vullnetarizmit, me një kohëzgjatje të paktën 20 orë në javë dhe zbatim të rregullt, për të paktën tre muaj të njëpasnjëshëm, si dhe kuptimi i vullnetarizmit afatshkurtër i organizuar nga ofruesi i vullnetarizmit, me një kohëzgjatje më të kufizuar se vullnetarizmi afatgjatë dhe me zbatim rastësor ose të përsëritur.
Po këtu theksohet e drejta e garantuar e çdo shtetasi shqiptar për të kryer vullnetarizëm dhe për të dhënë kontribut në të mirë dhe interes të publikut ose në dobi të të tjerëve, pa qenë i detyruar të organizohet pranë ose përmes një ofruesi të vullnetarizmit. Kontributi i vullnetarizmit në të mirë dhe interes të publikut ose në dobi të personave të tjerë është një nga elementët dallues dhe përcaktues i konceptit juridik të vullnetarizmit.  

Neni 6 i projektligjit përcakton subjektin e vullnetarit, që mund të jetë çdo person, vendas ose i huaj, që gëzon zotësi të plotë për të vepruar sipas legjislacionit në fuqi dhe me vullnet të lirë kryen vullnetarizëm, por edhe një i mitur, një person të cilit i është kufizuar zotësia për të vepruar, ose një person me nevoja të veçanta që kryerjen vullnetarizmin bazuar në përcaktimet e ligjit. 

Neni 7 i projektligjit përcakton subjektin e ofruesit të vullnetarizmit, që organizon vullnetarizmin, dhe mund të jetë: 
a) një organ publik që ofron vullnetarizëm në përputhje me këtë ligj, ligje të veçanta apo detyrime të përcaktuara në akte ndërkombëtare; 
b) bashkësi fetare dhe çdo organizatë jofitimprurëse, sipas përcaktimit të këtij ligji dhe që do të angazhojë vullnetarët vetëm në veprimtari që janë në të mirë dhe interes të publikut ose në dobi të personave të tjerë; 
c) një person juridik i regjistruar sipas legjislacionit në fuqi, që kryen veprimtari fitimprurëse, por që në ofrimin e vullnetarizmit nuk duhet të synojnë veprimtari fitimprurëse. Nisur nga natyra fitimprurëse e veprimtarisë së rregullt që zhvillon kjo kategori ofruesish të vullnetarizmit, ligji ka parashikuar kushte shtesë për organizmin e vullnetarizmit prej tyre, që synojnë garantimin që vullnetarizmi do të jetë në të mirë dhe interes të publikut ose në dobi të personave të tjerë.
Ky nen parashikon të drejtën e ofruesit të vullnetarizmit për të përcaktuar përmes programit të vullnetarizmit,  nevojën për angazhimin e vullnetarëve, natyrën dhe sasinë e punëve ose shërbimeve vullnetare si dhe mënyrën e kryerjes së vullnetarizmit.  Gjithashtu, parashikon se ofruesi i vullnetarizmit në programet e BE-së ose programet e tjera ndërkombëtare në fushën vullnetarizmit, përcaktohet në bazë të rregullimeve të këtyre programeve.  
Neni përcakton subjektin e përfituesit të vullnetarizmit, që mund të jetë një person fizik, një organ publik ose një person juridik vendas ose i huaj që kryen veprimtari jo-fitimprurëse dhe që në bazë të parashikimeve të këtij ligji, përfituesi i vullnetarizmit mund të jetë në të njëjtën kohë edhe ofrues i vullnetarizmit. 

Kreu II-të përmban parimet bazë të vullnetarizmit dhe përbëhet nga 6 nene.

Neni 8 parashikon parimin e njohjes dhe mbështetjes së vullnetarizmit, në Republikën e Shqipërisë si një veprimtari me vlerë të lartë që kontribuon në përmirësimin e cilësisë së jetesës,  zhvillimit të shoqërisë dhe personalitetit njerëzor, që nxit përfshirjen e individëve në jetën shoqërore dhe ndërtimin e një shoqërie demokratike, të drejtë dhe solidare. Ky nen parashikon po ashtu të drejtën e fëmijëve dhe të rinjve që janë pjesë e sistemit arsimor dhe të angazhuar në programet e edukimit jo-formal të mbështetura nga shteti, për tu edukuar mbi konceptet, vlerat, dhe rëndësinë e vullnetarizmit, për tu lejuar të kryejnë vullnetarizëm dhe të fitojnë përvojën vullnetare, si dhe të marrin kualifikime të përshtatshme për vullnetarizmin, solidaritetin shoqëror dhe qytetarinë aktive.  

Neni 9 parashikon parimin e trajtimit të barabartë dhe mosdiskriminimit të ofruesit vullnetarizmit ndaj vullnetarit dhe të tyre ndaj përfituesit të vullnetarizmit dhe rastet përjashtimore të përcaktuara në ligj. Ky nen përcakton se shkeljet e parimit të trajtimit të barabartë dhe mosdiskriminimit gjatë vullnetarizmit, ndiqen dhe trajtohen sipas parashikimeve të legjislacionit në fuqi për mbrojtjen nga diskriminimi.  

Neni 10 përcakton parimin e mbrojtjes së personalitetit të vullnetarit dhe përfituesit të vullnetarizmit. 

Neni 11 përcakton parimin e ndalimit të shfrytëzimit të vullnetarit, nga ofruesi i vullnetarizmit, në kuptim të:
a) shfrytëzimit ekonomik, duke e përdorur vullnetarin për qëllime fitimi ose për zëvendësimin e punëve dhe shërbimeve që kryhen në mënyrë të zakonshme nga punëmarrësit ose që kontraktohen rregullisht si shërbime të jashtme;
b) ngarkesës së vullnetarit, duke ndaluar vullnetarizmin me kohëzgjatje më të madhe se 40 orë në javë, vullnetarizmi me kohëzgjatje 40 orë në javë dhe zbatim të rregullt, për tre muaj të njëpasnjëshëm kur nuk shoqërohet në vijim, me një pushim për të paktën dy muaj të njëpasnjëshëm, si dhe vullnetarizmin me kohëzgjatje ditore më të madhe se 10 orë dhe zbatim për tre ditë të njëpasnjëshme, nëse nuk shoqërohet në vijim, me një pushim për të paktën tre ditë të njëpasnjëshme. 

Neni 12 përcakton parimin e mbështetjes së vullnetarizmit mbi vullnetin e lirë dhe ndjenjën solidare të vullnetarit, si një nga elementet kryesor dhe përcaktues të marrëdhënies vullnetare.

Neni 13 përcakton parimin e kryerjes së vullnetarizmit pa përfitim material, duke parashikuar ndalimin e vullnetarizmit të kryer mbi bazë të premtimit ose dhënies shpërblim monetar, në natyrë ose formë tjetër përfitimi material, përgjatë kohëzgjatjes së vullnetarizmit apo me përfundimin e tij. Mungesa e përftimit dhe pritshmërisë për përftim material përmes vullnetarizmit, është elementi kryesor dallues midis marrëdhënies vullnetare me marrëdhënieve të tjera juridike, si marrëdhëniet e punës ose të shërbimit.   
Në këtë nen parashikohet edhe e drejta e vullnetarit për kompensimin e shpenzimeve të kryera dhe të dokumentuara gjatë vullnetarizmit, që nuk do të konsiderohen përfitim material dhe do të përfshijnë: shpenzimet për sigurimin e veshjeve, mjeteve ose pajisjeve të nevojshme për ruajtjen e shëndetit të vullnetarit ose për kryerjen e vullnetarizmit; shpenzimet për udhëtimin, akomodimin, ushqimin ose çdo shpenzim tjetër i përballuar nga vullnetari gjatë kryerjes së vullnetarizmit;  shpenzimet për ushqimin, kujdesin dhe trajnimin e kafshëve në pronësi të vullnetarit dhe që përdoren për kryerjen e vullnetarizmit;  shpenzime për kontrollet mjekësore dhe shërbimet spitalore, kur nevojiten për kryerjen e  vullnetarizmit; shpenzime për pjesëmarrjen në trajnim apo një program edukimi, i ofruar jashtë sistemit arsimor, kur lidhet me kryerjen e vullnetarizmit; shpenzime për sigurimin e jetës dhe shëndetit të vullnetarit dhe për sigurimin për shpërblimi dëmi të shkaktuar ndaj ofruesit të vullnetarizmit ose ndaj të tretëve; pagesa për para xhepi, që i jepet vullnetarit nga ofruesi i vullnetarizmit sipas përcaktimeve të kontratës së vullnetarizmit, dhe që nuk kalon pagesën e përllogaritur prej 30 % të vlerës neto të pagës minimale në shkallë vendi; si dhe shpenzimet për pjesëmarrjen dhe mbulimin e kostove të tjera të parashikuar në një program të BE-së ose program tjetër ndërkombëtar në fushën vullnetarizmit. 

Kreu III-të rregullon përgjegjësitë institucionale dhe përbëhet nga 4 nene. 

Neni 14 parashikon organet përgjegjëse për nxitjen, mbështetjen dhe mbikëqyrjen e vullnetarizmit, ku përfshihen ministria përgjegjëse për çështjet e punësimit;  Agjencia Kombëtare e Punësimit dhe Aftësive;  ministritë dhe institucionet e tjera shtetërore.
Neni 15 parashikon detyrat dhe përgjegjësitë specifike të ministrisë përgjegjëse për çështjet e punësimit në lidhje nxitjen, mbështetjen dhe mbikëqyrjen e vullnetarizmit. Në këtë nen parashikohet dhe detyrimi i ministrisë për bashkëpunimin ndërinstitucional me institucionet shtetërore që kanë ndikimin më të madh në veprimtarinë vullnetare në vend, si dhe me organizatat e shoqërisë civile.
Neni 16 parashikon detyrat dhe përgjegjësitë specifike të Agjencia Kombëtare e Punësimit dhe Aftësive në lidhje me nxitjen, mbështetjen dhe mbikëqyrjen e vullnetarizmit dhe monitorimin e zbatimit të këtij ligji. 

Neni 17 parashikon detyrat dhe përgjegjësitë specifike të ministrive të linjës dhe institucioneve të tjera shtetërore, në lidhje me nxitjen dhe mbështetjen e vullnetarizmit. Masat dhe detyrat e parashikuara në këtë nen për institucionet shtetërore qendrore dhe vendore, si dhe titullarët e tyre, parashikohen të realizohen në përputhje me politikat dhe brenda kuadrit ligjor që rregullon fushën e veprimtarisë shtetërore përkatëse. 

[bookmark: OLE_LINK2]Kreu IV-të parashikon rregullat e veçanta për kryerjen e vullnetarizmit dhe përbëhet nga 6 nene. 

Neni 18 parashikon rregullat e posaçme për kryerjen e vullnetarizmit nga vullnetari i mitur, duke dalluar mes të miturve nën moshën 15 vjeç dhe atyre mbi këtë moshë. Sipas përcaktimeve të këtij neni mituri nën moshën 15 vjeç, mund të kryejë vetëm vullnetarizëm me natyrë sociale edukative dhe që qëllim kryesor ka edukimin, zhvillimin e personalitetit dhe socializmin e tij. Për shkak të moshës së re, nivelit të zhvillimit të aftësive dhe personalitetit dhe ndjekjes së arsimit të detyrueshëm në këtë moshë, i mituri nën moshën 15 vjeç nuk mund të angazhohet në vullnetarizëm afatgjatë dhe mund të organizohet vetëm pranë një ofruesi vullnetarizmi që është institucion arsimor, institucion tjetër shtetëror ose person juridik jo-fitimprurës që organizon vullnetarizëm për qëllime edukimi, me miratimin ose në bashkëpunim me institucionin shtetëror përgjegjës ose institucionin arsimor.
Ky nen përcakton se vullnetari mitur me moshë 15 vjeç e lartë, mund të kryejë vetëm punë ose shërbime vullnetare që janë të përshtatshme për moshën, nivelin e zhvillimit dhe aftësive të tij fizike, mendore, shoqërore dhe morale të tij dhe që nuk paraqesin rrezik për sigurinë, shëndetin, mirëqenien dhe zhvillimin tërësor dhe nuk cenojnë edukimin e tij.  Kushtet dhe kriteret dhe rregullat e parashikuara për punësimin dhe mbrojtjen e punëmarrësit të mitur në legjislacionin në fuqi për marrëdhëniet e punës, do të zbatohen edhe për kryerjen e vullnetarizmit nga të miturit dhe mbrojtjen e vullnetarit të mitur për këtë moshë.
Sipas parashikimeve të këtij neni, një vullnetar i mitur do të kryej vullnetarizëm sipas rastit të parë ose të lidhë kontratë vullnetarizmi në  rastin e dytë, vetëm me pëlqimin me shkrim të prindit ose kujdestarit ligjor, si dhe që ai mund ta ndërpresë vullnetarizëm në çdo kohë, pa nevojën e pëlqimit me shkrim, por duke vënë në dijeni prindin ose kujdestarit ligjor. Gjithashtu parashikohet që një vullnetari i mitur mund të kryejë vullnetarizëm jashtë vendit, vetëm  me pëlqimin e prindit ose kujdestarit ligjor dhe nëse shoqërohet nga prindi, kujdestari ligjor ose ofruesi i vullnetarizmit.

Neni 19 parashikon që ofruesi i vullnetarizmit ti kushtojë vëmendje të veçantë krijimit të kushteve për angazhimin si vullnetarë, të personave që i përkasin kategorive të posaçme shoqërore, si personat me aftësi të kufizuara, personat që i përkasin grupeve sociale dhe ekonomike të disavantazhuara dhe personave që u është kufizuar zotësia për të vepruar, me qëllim që vullnetarizmi të kontribuojë në zhvillimin e personalitetit, fuqizimin dhe riintegrimin e tyre në shoqëri si dhe detyrimin për të siguruar nivel të përshtatshëm mbështetjeje dhe mbikëqyrje ndaj tyre përgjatë vullnetarizmit. Në këtë nen përcaktohet se vullnetari, të cilit i është kufizuar zotësia për të vepruar, mund të kryejë vullnetarizëm dhe lidhë kontratë vullnetarizmi vetëm me pëlqimin me shkrim të kujdestarit të tij ligjor dhe ai mund ta ndërpresë vullnetarizëm në çdo kohë, pa nevojën e pëlqimit me shkrim, por duke vënë në dijeni kujdestarin ligjor
Neni 20 parashikon rregullat e posacme për kryerjen e vullnetarizmit me përfitues personat me nevoja të veçanta, duke përcaktuar se ofruesi vullnetarizmit, duhet ti kushtojë vëmendje të veçantë përzgjedhjes, trajnimit dhe mbikëqyrjes së vullnetarëve që angazhohen në një program vullnetarizmi me përfitues personat fizik, që i përkasin kategorive të posaçme shoqërore, si fëmijët, personat me aftësi të kufizuar, personat me çrregullime të shëndetit mendor, të moshuarit, të miturit, viktimat e dhunës në familje, viktimat e krimeve seksuale dhe të trafikimit, personave që u është hequr ose kufizuar zotësia për të vepruar.  Gjithashtu ky nen përcakton ndalimin e angazhimi si vullnetarë në një program vullnetarizmi me përfitues personat që i përkasin kategorive të posaçme shoqërore, të personave të cilët po i nënshtrohen një detyrimi për trajtim të pavullnetshëm për sëmundjet e rënda mendore, një detyrimi për pjesëmarrje në programe rehabilitimi psikosociale, të alkoologjisë ose të toksikologjisë, një detyrimi për pjesëmarrje në program të aftësimit prindëror, ose ndaj të cilit është vendosur një nga masat e mbrojtjes ndaj dhunës në familje, sipas legjislacionit për masat ndaj dhunës në marrëdhëniet familjare, të personave ndaj të cilëve zbatohet një masë e ndalimit të përkohshëm të ushtrimit të veprimtarive të caktuara profesionale, kur këto lidhen me vullnetarizmin që do të kryhet, në përputhje me legjislacionin penal në fuqi, si dhe të personave që janë në procedim penal ose janë të dënuar me vendim gjyqësor të formës së prerë për një vepër penale kundër jetës, shëndetit, krimeve seksuale, lirisë së personit, kundër moralit dhe dinjitetit ose kundër fëmijëve, martesës dhe familjes, në përputhje me legjislacionin penal në fuqi. 
Neni 21 parashikon të drejtën e personit që nuk ka shtetësi shqiptare për të kryer vullnetarizëm në territorin e Republikës së Shqipërisë, në përputhje me këtë ligj, legjislacionin kombëtar dhe aketet e detyrueshme ndërkombëtare dhe nëse ai  është nv moshë të mitur, gëzon të drejtat e parashikuara në këtë ligj për vullnetarët e mitur me shtetësi shqiptare.  Neni përcakton se qëndrimi i vullnetarit të huaj në territorin e vendit rregullohet sipas legjislacionit në fuqi për të huajt. 
Neni 22 parashikon të drejtën e cdo shtetasi shqiptar për të kryer vullnetarizëm jashtë territorit të Republikës së Shqipërisë, në përputhje me aktet ndërkombëtare dhe legjislacionin e vendit të huaj.  
Neni 23 parashikon rregullat e posaçme për ofrimin e vullnetarizmit nga personat juridik fitimprurës, duke e lidhur me plotësimin e disa kushteve, si vullnetarizmi të organizohet në të mirë dhe interes të publikut ose personave të tjerë, veprimtaria vullnetare të jetë e ndryshme nga fusha e aktivitetit ekonomik të personit juridik, mos krijohet fitim dhe mos zëvendësohen përmes vullnetarizmit, puna ose shërbimet që kryhen në mënyrë të zakonshme nga punëmarrësit ose kontraktohen rregullisht si shërbime të jashtme. Ky nen parashikon detyrimin e miratimit paraprak nga AKPA përpara zbatimit të programit të vullnetarizmit, rregullat procedurale për dorëzimin dhe shqyrtimin e kërkesës, si dhe autorizimin ligjor për ministrin, për miratimin e formatit dhe dokumentacionin shoqërues për kërkesën. 
Kreu V-të parashikon kontratën e vullnetarizmit dhe përbëhet nga 5 nene. 

Neni 24 parashikon kontratën e vullnetarizmit dhe nisur nga karakteristikat e vullnetarizmit, vullnearit ose përfituesit të vullnetarizmit, përcakton dhe rastet kur lidhja e saj është e detyrueshme. 
Neni 25 parashikon elementët bazë të kontratës së vullnetarizmit. Ky nen përcakton dhe dokumetacionin shtesë të kërkuar për vullnetarët që angazhohen në program vullnetarizmi me përfitues të vullnetarizmit personat fizik me nevoja të vecanta, në bazë të natyrës së vullnetarimit.  
Neni 26 parashikon që me lidhjen e kontratës së vullnetarizmit, të drejtat që lindin nga papunësia dhe nga skemat e sigurimeve shoqërore nuk humbasin. Kjo pasi vullnetarizmi nuk mund të shërbejë si mjet i ligjshëm për sigurimin e mjeteve të jetesës dhe marrjes së përfitimeve materiale për vullnetarin.  
Neni 27 dhe neni 28  përcaktojnë  rastet e përfundimit dhe zgjidhjes në mënyrë të njëanshme të kontratës së vullnetarizmit. 
Neni 29 parashikon mënyrën e rregullimit të vullnetarizmit afatshkurtër që kryehet pa lidhjen e një kontrate vullnetarizmi,  duke e zëvendësuar me një deklaratë me shkrim të vullnetarit, ku shpreh vullnetin për të kryer vullnetarizëm në përputhje me kushtet dhe rregullat e përcaktuara nga ofruesi i vullentarizmit, me rregulloren e brendshme të ofruesit të vullnetarizmit, që duhet të përmbajë përcaktimet se si angazhohen dhe trajtiohen vullnetarët nga ofruesi dhe në programin konkret të vullnetarizmit që do të kryet. Ky nen përcakton detyrimin që ofruesi i vullnetarizmit dhe vullnetari të respektojnë të gjitha përcaktimet e ligjit që janë të vlefshme për kryerjen e vullnetarizmit afatshkurtër  dhe në çdo rast, të mos shkelin parimet bazë të përcaktuara në kreun II, të ligjit.  
Kreu VI-të parashikon të drejtat dhe përgjegjësitë e vullnetarëve dhe ofruesit të vullnetarizmit dhe përbëhet nga 5 nene.
Neni 30 përcakton të drejtat dhe garancitë për vullnetarin në marrëdhënien e vullnetarizmit. 
Neni 31 përcakton përgjegjësitë vullnetarit në raport me ofruesin e vullnetarizmit, dhe për mbarëvajtjen e vullnetarizmit. 
Neni 32 përcakton përgjegjësitë ofruesit të vullnetarizmit ndaj vullnetarit. 
[bookmark: OLE_LINK4]Neni 33 parashikon rregullat për sigurimin e vullnetarit ndaj aksidenteve dhe sëmundjeve profesionale gjatë vullnetarizmit. Ky nen përcakton detyrimin e ofruesit të vullnetarizmit për sigurimin e vullnetarit, kur vullnetarizmi është afatgjatë dhe kur palët e parashikojnë në kontratën e vullnetarizmit, në rastin e vullnetarizmit afatshkurtër. Neni parashikon përjashtimin e vullnetarit nga detyrimi për pagesën e kontributeve të detyrueshme për sigurimet shoqërore, përveç pagesës së kontributit për sigurimin ndaj aksidenteve dhe sëmundjeve profesionale, që kryhet sipas përcaktimeve të këtij neni. Neni parashikon që kontributi për sigurimin e vullnetarit do të përllogaritet mbi pagën minimale të miratuar në shkallë vendi, në masën e përcaktuar në legjislacionin në fuqi për sigurimet shoqërore, ndërsa deklarimi dhe pagesa e këtij kontributi do të bëhet nga ofruesi i vullnetarizmit, sipas afateve dhe procedurave të përcaktuara në legjislacionin në fuqi për mbledhjen e kontributeve të detyrueshme të sigurimeve shoqërore. Neni parashikon të drejtën e ofruesit të vullnetarizmit për tu kompensuar nga shteti për kontributin e paguar dhe autorizon bashkërisht ministrin dhe ministrin përgjegjës për financat për të miratuar rregulltat dhe procedurat për kompensimin. Neni parashikon gjithashtu mundësinë që palët të dakordësojnë zgjerimin e gamës së sigurimit për vullnetarin përmes lidhjes së kontrate private sigurimi. 
Neni 34 parashikon detyrimin e ofruesit të vullnetarizmit dhe vullnetarit për shpërblimin e dëmit të shkaktuar gjatë vullnetarizmit, sipas rasteve të përgjegjësisë individuale.  
Neni 35 parashikon miratimin e Kodit të Etikës së Vullnetarit që përcakton rregullat e pranueshme të sjelljes për ofruesin e vullnetarizmit, vullnetarin dhe përfituesin e vullnetarizmit, në përputhje me parimet bazë të vullnetarizmit.
Neni 36 parashikon lëshimin e certifikatës së vullnetarizmit për vullnetarin, në përfundim të programit të vullnetarizmit dhe të dhënat që përmban certifikata. Ky nen parashikon përfshirjen në certifikatë edhe të dëshmisë mbi kompetencat e fituara përmes vullnetarizmit. 
Kreu VII-të parashikon ngritjen e programeve të nxitjes dhe mbështetjes së vullnetarizmit dhe përbëhet nga 4 nene. 

Neni 37 parashikon programet e posaçme për nxitjen e veprimtarive vullnetare dhe pjesëmarrjes së individëve në vullnetarizëm, që janë çmimet kombëtare për vullnetarët e vitit, financimi i programeve të vullnetarizmit dhe platforma elektronike e vullnetarizmit.  
Neni 38 përcakton çmimet kombëtare për vullnetarët e vitit si vlerësimi më i lartë vjetor për kontributet e dhëna për promovimin dhe veprimtarinë e vullnetarizmit në Republikën e Shqipërisë dhe autorizimin ligjor për Këshillin e Ministrave për të miratuar procedurat, kriteret, kategoritë e çmimeve dhe masën e shpërblimit financiar. 
Neni 39 përcakton mekanizmin për financimin e programeve të vullnetarizmit  të organizuara nga organet publike, bashkësitë fetare dhe organizatat jofitimprurëse përmes subvencionitmit të kostove të lejuara sipas përcaktimit të ligjit, si dhe ngarkon ministrin për të përcaktuar fushat e përparësisë për mbështetjen e programeve të vullnetarizmit dhe Këshillin e Ministrave për të miratuar procedurat, kriteret dhe rregullat për përzgjedhjen e ofruesve të vullnetarizmit që do të mbështeten. 
Neni 40 përcakton ngritjen e platformës elektronike të vullnetarizmit si një hapësirë e dedikuar interaktive në portalin zyrtar të punësimit dhe aftësive, që shërben për promovimin e vullnetarizmit dhe ndërlidhur  ofruesit të vullnetarizmit dhe vullnetarët dhe ngarkon Agjencinë Kombëtare të Punësimit dhe Aftësive për mirëmbajtjen e saj. 
Kreu VIII-të parashikon regjistrimin dhe monitorimin e vullnetarizmit dhe përbëhet nga 5 nene.

Neni 41 përcakton regjistrin e vullnetarizmit, që mbahet nga ofruesi i vullnetarizmit dhe përmban të dhënat për vullnetarizmin afatgjatë dhe afatshkurtër. 
Neni 42 përcakton regjistrin elektronik për vullnetarizmin që ngrihet dhe integrohet në bazën e të dhënave të sistemit të shërbimeve të punësimi dhe shërben për grumbullimin e informacionit të përditësuar mbi vullnetarizmin në vend, për ofrimin e shërbimeve publike për vullnetarët, ofruesit e vullnetarizmit dhe subjektet e tjera. Neni përcakton që Agjencia Kombëtare e Punësimit dhe Aftësive grumbullon dhe administron të dhënat për vullnetarizmin dhe që ofruesi i vullnetarizmit ka detyrim të ngarkojë të dhënat e regjistrit të vullnetarizmit në bazën e të dhënave të shërbimeve të punësimit.
Neni 43 përcakton librezën e vullnetarit si dokumenti me vulë elektronike, që lëshohet nga Agjencia Kombëtare për Punësimin dhe Aftësitë dhe përmban të dhënat për vullnetarizmin e kryer nga vullnetari brenda dhe jashtë vendit. Ky nen përcakton se libreza do të shërbejë për vërtetimin e përvojës vullnetare, ku koha e shpenzuar në vullnetarizëm do të përllogaritet dhe njihet si përvojë pune për efekt të procedurave të rekrutimit të punëmarrësve nga çdo punëdhënës në vend. Neni përcakton mënyrën e grumbullimit të të dhënave për plotësimin e librezës së vullnetarit.    
Neni 44 parashikon që agjencia kombëtare për punësimin dhe aftësitë përpunon dhe analizon informacion mbi vullnetarizmin sipas të dhënave periodike të raportuara nga ofruesit e vullnetarizmit, në bazën e të dhënave për vullnetarizmit dhe nëpërmjet kryerjes së hulumtimeve dhe studimeve për matjen e kontributit vullnetar në zhvillimin dhe mirëqenien e shoqërisë. Ky nen përcakton se informacioni i mbledhur vlerësohet, administrohet dhe shpërndahet në koordinim me institucionin përgjegjës për statistikat zyrtare, në mënyrë që të ketë një sistem të harmonizuar të mbledhjes së të dhënave dhe analizave dhe që çdo institucion publik ka detyrimin e dhënies së informacionit, të kërkuar nga AKPA për qëllimet e zbatimit të këtij ligji. 
Neni 45 parashikon përgjegjësinë e inspektoratit që mbulon çështjet e punës për kontrollin e zbatimit të detyrimeve të ligjit,  akteve nën ligjore dhe kontratës së  vullnetarizmit dhe zbatimin e sanksioneve të parashikuara në ligjin për inspektimin e punës kur konstatohen shkelje. Ky nen parashikon që kur inspektorati i punës, konstaton shkelje të dispozitave të këtij ligji për shfrytëzimin e vullnetarëve për çështje fitimi, njofton administratën tatimore për të kryer kontrollin dhe vlerësuar masën e përftimit të paligjshëm. 
Neni 46  parashikon gjobat për shkeljet e dispozitave të ligjit.     
Kreu IV-të parashikon dispozitat kalimtare dhe të fundit dhe përbëhet nga 4 nene.
Neni 47  parashikon aktet nën ligjore që duhet të nxirren për zbatimin e ligjit. 
Neni 48 përcakton shfuqizimet e akteve ligjore.
Neni 49 parashikon dispozitat kalimtare.  
Neni 50 parashikon hyrjen në fuqi të ligjit.  

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohen për zbatimin e këtij ligji ministria përgjegjëse për çështjet e punësimit, Agjencia Kombëtare e Punësimit dhe Aftësive,  ministritë dhe institucionet e tjera shtetërore, në masën që ky ligj përcakton rregullime brenda fushës së tyre të përgjegjësisë.  

VIII. 	PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Ky projektligj u hartua nga Grupi Ndërinstitucional i Punës i ngritur përmes Urdhrit të Kryeministrit Nr. 9, datë 17.1.2024 për hartimin e projektligjit “Për disa shtesa dhe ndryshime në ligjin Ligjit 45/2016 “Për vullnetarizmin”.  Në përgatitjen e këtij projektligji, GNP bashkëpunoi me përfaqësuesit të një rrjeti të gjerë organizatash të shoqërisë civile të angazhuar në procesin e rishikimit të ligjit ekzistues të vullnetarizmit dhe u mbështet me ekspertizë nga projekte ndërkombëtare.   

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektligji shoqërohet me efekte financiare për buxhetin e Agjencisë Kombëtare për Punësimin dhe Aftësitë, ku pagesat nga buxheti i shtetit për financimin e programeve të vullnetarizmit dhe çmimet për vullnetarët e vitit parashikohet të fillojnë në vitin 2026. Për vitin 2025 janë parashikuar shpenzime në masën 2,360,000 lekë që do të përdoren kryesisht për përshtatjen sistemit të shërbimeve të punësimit me qëllim përfshirjen e funksionalitete të Regjistrit Elektronik për Vullnetarizmin. Financimi për periudhën 2025-27 është planifikuar brenda tavaneve të programit “Tregu i Punës”, me shuma të miratuara për çdo vit. 




MINISTËR I SHTETIT PËR RININË DHE FËMIJËT

